
	Д. НАЦАГДОРЖ “МИНИЙ НУТАГ”-АА БИЧСЭН ОНЫГ ТОДОРХОЙ БОЛГОЁ

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. НАЦАГДОРЖ “МИНИЙ НУТАГ”-АА БИЧСЭН ОНЫГ ТОДОРХОЙ БОЛГОЁ

	Аливаа зохиолыг судлахын нэг чухал нөхцөл бол түүний бичигдсэн оныг тодорхойлох явдал байдаг. Гэтэл манай шинэ уран зохиолын гялалзсан болор эрдэнэ болох Д. Нацагдоржийн “Миний нутаг” гэдэг алдартай зохиолын чухам бичигдсэн оныг бид тодорхой мэдэхгүй байна. 

	Үүнээс үзэхэд Д. Нацагдоржийн зохиолыг судлах ажил яагаа ч үгүй дөнгөж эхэлж байгаа төдий байна. 

	Д. Нацагдоржийн “Миний нутаг” гэдэг шүлгийг хэвлэхдээ эцэст нь “1934 он” гэж тэмдэглэж байна. Энэ зохиол “Үндэсний соёлын зам” сэтгүүлийн нэгдүгээрт 1934 онд анх хэвлэгдсэн учраас тэгж 1934 он гэж тэмдэглэдэг болжээ. Гэвч энэ он бол уг зохиолын анх хэвлэгдсэн он мөн боловч анх зохиогдсон он биш юм. Д. Нацагдорж “Миний нутаг” гэдэг зохиолоо 1934 оноос хэдэн жилийн урьд бичсэн юм. Энэ тухай хэдэн баримтыг гаргая. 

	Эхлээд өөрийн үзэж мэдсэн нэг баримтыг ярья. Би 1932 оны намар Ленинградад сургуульд явах санаатай Улаан-Үдээс Улаанбаатарт буцаж ирсэн билээ. Гэвч тэр жилдээ сургуульд явж чадалгүй саатаж Шинжлэх ухааны хүрээлэнд монгол хэлний тайлбар толь хийх ажилд орж Нацагдоржийн хамт нэг жил ажилласан юм. Би уран зохиолчдын бүлгэмийн нарийн бичгийн даргаар ажиллаж байх үедээ Нацагдоржийн “Миний нутаг” гэдэг шүлгийг хэвлүүлэхийг оролдсон боловч бидэнд өөрийн сэтгүүл сонин байгаагүй учраас хэвлүүлж чадсангүй. Тэгэхлээр 1933 оны зун бүлгэмийн тэргүүлэгчид бид хэлэлцэж уг зохиолчдын бүлгэмийн бүх хөрөнгөний тэн хагас болох 500 төгрөгийн үнэ бодож авсан билээ. Энэ бол чухамдаа нөхөр Нацагдоржийн хэвлэгдээгүй зохиолд таван зуун төгрөгийн шагнал олгосон хэрэг юм. Ийм их мөнгөн шагналыг бидний зохиолчдын хэн нь ч авч үзээгүй байсан билээ. Үүнд: Д. Нацагдорж баярлаж зохиолчдын бүлгэмийн тэргүүлэгчдэд талархлын бичиг өгч байсан. Мөн оны намар би сургуульд явахдаа зохиолчдын бүлгэмийн бүх бичиг зохиол, хөрөнгө мөнгийг Өөлдийн Чимидэд шилжүүлж өгөхдөө Нацагдоржийн “Миний нутаг” гэдэг зохиолыг таван зуун төгрөгийн үнэтэй юм гэж хэлж өгсөн билээ. Үүнийг Чимид дурсамждаа үнэн зөвөөр бичсэн байна билээ. (Цог 1961. №3) Энэ бол 1933 онд уг зохиол магадтай зохиогдсон байсны баримт болно. 

	Цааш нь бусад хүмүүсийн дурсамжийг авч үзье. Зохиолч Д. Цэвэгмид тэмдэглэхдээ 1933 оны намар Нацагдоржтой танилцахдаа түүний “Миний нутаг” гэдэг шүлэг 1930 оны орчим бичигдсэн юм шиг бичжээ. (“Улаанбаатарын мэдээ” сонин) Б. Содном “Д. Нацагдоржийн намтар зохиол” гэдэг номдоо (95  дугаар нүүр) Нацагдорж ”Миний нутаг” гэдэг зохиолоо 1931 оны эцсээр зохиож эхэлсэн гэж Гомбожавын дуртгал дээр тулгуурлан бичжээ. Уг шүлэг 1933 онд Шинжлэх ухааны хүрээлэнгийн үйлдвэрчний эвлэлийн хорооны ханын сонинд анх нийтлэгдсэн гэж Б. Содном мөн тэр номдоо бичжээ. 

	Зохиолч Цэдэнжавын над ярьсан нь “1932 оны өвөл, 1933 оны хавар Улаанбаатар хотод байсан. Энэ өвөл зохиолчдын бүлгэмийн хурлаар Нацагдоржийн “Миний нутаг” гэдэг зохиолыг шүүмжлэн хэлэлцэхэд би байлцсан. Зарим хүн, урьдын булш, эвдэрхий балгасны тухай их бичсэн байна гэж байсан. Нацагдорж тэгэхэд юм хэлэхгүй дуугүй байсан. Сүүлд нь Ишдорж багш тэр шүлгийг багш нарын семинар дээр уншиж танилцуулж байсан” гэв. 

	1966 оны 11 дүгээр сард болсон эрдэм шинжилгээний хурал дээр Нацагдоржийн идэр насны явдлыг сайн мэдэх Б. Доржсүрэнгийн хэлсэн нь: 

	“Би 1930 оны 9 дүгээр сард Нацагдоржийг дагаж зохиолчдын бүлгэмийн хуралд очлоо. Энэ хурал бол Цэнгэлдэх хүрээлэнгийн бөмбөгөр ногоон байшинд болсон юм. Тэр хурал дээр Бадрах, Ядамсүрэн, Буяннэмэх, Наваан-Юндэн, Төмөрийн Нацагдорж нар байсан. Тэнд Д. Нацагдорж “Миний нутаг” шүлгээ уншиж хэлэлцүүлсэн. Тэгэхэд зарим хүн эвдэрхий балгас, хуучин булшны тухай их байна, шинэ хувьсгалт хөгжлийн тухай бага байна гэж шүүмжилж байсан” гэв. Хурал дээр шүүмжлэн хэлэлцсэн байдлын талаар Цэдэнжав, Доржсүрэн нарын дурсамж яг таарах боловч он нь зөрж байна. Доржсүрэнгийн ярьсан тэр зохиолчдын хурал дээр байлцсан гэдэг Төмөрийн Нацагдорж дурсамжаа бичихдээ “Миний нутаг” гэдэг шүлгийг 1934 оноос хойш зохиогдсон юм шиг ташааран бичжээ. (Д. Нацагдоржийн тухай дуртгал тэмдэглэл. 1966) Үүнээс үзэхэд “Миний нутаг” гэдэг зохиолын бичигдсэн оны тухай хүмүүсийн дурсамж яриа харилцан зөрөөтэй байна. Эрт урьд болсон явдлыг дурсаж ярихдаа он жилийг хэн ч ташаарч болох тул эдгээр хүмүүсийг бид зэмлэх аргагүй. Харин дурсамж бичсэн хүмүүс ба судлагчид харилцан зөвлөж Нацагдорж “Миний нутаг”-аа чухам хэдийд бичсэн бэ? гэдэг асуултыг тодорхой болговол нэн сайн билээ. 

	Эдгээр мэдээнээс үзэхэд Нацагдорж “Миний нутаг”-аа 1934 оноос урьд зохиосон нь лавтай боловч 1930, 1931, 1932, 1933 оны алинд нь бичсэн нь зүүний нугалааны ид явж байсан (1930, 1931) үед Нацагдоржид ийм шүлгийг бичиж олны өмнө унших бололцоо арай байгаагүй болов уу, харин 1932 оны долоодугаар сард болсон шинэ эргэлтийн дараа, манай зохиолчдын урам зориг, үйл ажиллагаа өрнөн хөгжих үед 1932 оны зун, намрын орчим Д. Нацагдорж энэ зохиолоо бичиж дуусгаад зохиолчдын бүлгэмээр хэлэлцүүлж байсан болов уу гэж санах юм. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

	 

	Интерпресс хэвлэлийн газрын ерөнхий редактор Жалайр М. Баттөгс

